
ШЛЮБАБЛУД

Він-шу-ем  ма-ла-дых !..
Вяселле...

Сябрук Юрась Алесю
Пакахаў.

Другі ўжо дзень гудзе
Пахмелле —

Хоць выціскай ад выпіўкі
Рукаў.

Алеся у Юрася — жонка
Трэцяя,

А вось Юрась... Не помню
Ўжо які?..

Яны пазакахаліся
У Грэцыі,

Як водзіцца ў “шоп-турах” —
На вякі.

... Сядзеў я на вяселлі
I зайздросціў...

Не толькі маладым,
Але й гасцям.

Яны мяняюць шлюбныя
Аброці,

А я, дурны, ў адной жыву —
Мяняць няўцям.

НАСТАЛЬГIЯ

Мікалай глядзіць
На незнаёмку —

Вельмі ўжо знаёмыя
Мясцінкі...
Вусны у яе,

Казаць няёмка,
Як у аднакласніцы

Марынкі...
Вочы сінія,

Нібыта незабудкі,
Не забудзе ён
Ніколі іх!..
Вочы сінія

Сваёй суседкі Людкі...
Ленкі, Зінкі...

Можна доўжыць лік.
Ножкі стройныя,
Нібы у статуэткі,

Таньку нагадалі i Адэль...
Персі, як у Тонькі...

Бёдры, як у Светкі —
Пазайздросціць нават
Зграбная “мадэль”...
...Дык якая ж гэта,
Ўрэшце, незнаёмка?..
Столькі незабыўных,
Зведаных “мясцін”!!!

— Прывітанне, мілая!..
Крышачку няёмка.
А яна ўсміхаецца:

— Як жывеш, Максім?

ЛЕТУЦЕННАЯ  ХОЎРА

Хаўроння пазайздросціла Казе,
Што тая стройная, прыгожая такая...
Маленькі капыток на зграбненькай назе
I рогі вострыя, і поўсцю — залатая...

Казёл яе таксама індывід,
З Кныром — ніякіх параўнанняў.
Пры барадзе, з вачыма як магніт,
З замежным водарам... Во колькі

хваляванняў!..
I вырашыла Хоўра пахудзець.

Каб постаць зграбная яе усіх здзівіла.
Ёй надакучыла усё жыццё ірдзець
Ад сораму, што гэтка здаравіла...
Тры дні не ела. Піла “Гербалайф”.
Глядзелася у цэбар — цуд чакала...

...Гырчыць страўнік, бо страціў
“кайф”,

Кныр побач чаўкае трывала...
Хаўроння паглядзела на Казу —
Худобіна!.. I рэбры як цымбалы...

Казёл смярдзіць, аж гоніць на слязу,
А Кныр прыгожы, нават дасканалы...

З Кныром Хаўроння рохкаюць — ядуць.
Бакі наелі круглыя, таўстыя.

Што козы ім?.. Не хочуць нат зірнуць.
Шчаслівыя. Така перапетыя.

ЧОРНАЯ КУРА

Кура чорная гаруе —
Певень абыходзіць...
Чаму чорну ігнаруе,
А да белай ходзіць?

I да рудай, і да рабай...
Нешта тут не гэтак!..

Хоча быць таксама любай —
Вось такая мэта...

... Абскубла сабе гузло,
Аж зіхціць уночы.
I усім курам назло
Фарбавала вочы...

Адно крыло — у белы мел,
А другое — у гліну...
Макіяж такі куры
Надаў моц і сілу.

Заквахтала на ўвесь двор,
Каб звярнуць увагу...

Гаспадар узяў тапор —
Кура дала цягу...

УСПАМIНЫ

Жанчына,
Ўжо не першай

Маладосці
(Анорэ дэ Бальзак

такіх любіў),
Свайго старога

Гладзіць
Супраць поўсці,

Але стары
Даўно усё
Забыў...

Забыў, як ён
Успыхваў
Запалкай
Ад позірку
Пранізлівых

Вачэй...
Як кухталі атрымліваў

Качалкай,
Калі спазняўся...

Хоча спаць
Хутчэй.

АПОШНЯЯ  КРОПЛЯ

Вярнуўся раніцаю ён.
А пятай.

Цвярозы быццам. I адзін.
I не памяты.

Дыхнуў на жонку “гаспадар”
Няўдала...

I тая, нібыта снапок,
Упала...

Ляжыць, не дыхае зусім,
Палова,

Ў вачах расплюшчаных яе —
Вымова!!!

Малыя сонна на усё
Цікуюць...

Відаць, ці ўпадзе ён,
Пільнуюць...

I ён упаў, не устаяў.
Адпачывае —

Патэльняй цешча, як заўжды,
Злоўжывае...



16



17

СМАГА  ПОМСТЫ

Матуля сумная
Ля тыну —

Нявестка вочы засціць
Сыну...

Ён не дачку прывёў —
Нявестку...

Свякрухай стала ўраз,
На рэштку.

Дзве гаспадыні ладзяць
Дом...

Стаіць у горле жорсткі
Ком.

Пад фартухом трымае
Дулю —

Унук адпомсціць за
Бабулю!..

Ён прывядзе, ўсяму свой
Час,

Нявестку ў хату на
Адпас.

ГУЛЬТАЙ

Гультай ад золку заўзята
Вудзіў.

Глядзеў на поплаў, чакаў,
Марудзіў...

... Вось ўрэшце рыба заглыне
Жыўца-спакусу,

Вялізна рыбіна, на пуд —
Ён рады грузу!..

Улоў шчаслівы панясе
Прылюдна,

Каб ўсе убачылі яго.
I жонка Люда.

Не будзе лаяцца тады
На мужа —

Такую рыбіну злавіць
Не кожны здзюжа!..

Ў раёнцы будзе “паласа”,
Пакажа “тэле”...

Садзіцца сонца. Падкармлю,
I заўтра ўцэлю!..

ДАЧНIК

Дачнік дзёран капаў —
Асвойваў...

Садзіў бульбу — спяваў,
Угнойваў.

А ўзыйшлі зеляні —
Акучваў.

Каларады пайшлі —
Атручваў.

З бур’яном і пырнікам
Біўся...

Ад жыцця гарадскога
Адбіўся.

... Увосень, ўрэшце, ўраджай
Капае.

Ды чамусьці ужо
Не спявае...

Два мяхі пасадзіў —
Адзін выкапаў.

Каб да дзевак хадзіў,
Больш бы выгадаў.

ЖАРТАЎЛIВЫ  ЎНУК

Прыехаў з горада унук,
У вёску, гасцяваць да дзеда.

Унук даўно ўжо не хлапчук —
Дзяцюк няўрымсны, непаседа...

Старым ён сена накасіў,
Дроў накалоў і дах паправіў...

Але ў душы сваёй насіў жарт новы,
Што ўжо тыдзень бавіў:
Ў бульбянік ківі прыкапаў,
Якіх прывёз сюды употай.

Так прыкапаў, каб той тырчаў,
I каб не раздушылі ботам...
Бабуля ўбачыла “плады”,
Нібы галовы навабранцаў,
Завохкала пра нелады —

I на лапату “гадаванцаў”...
“Гідоту” несла, нібы гада.

Баялася паварушыць...
I вось вясковая нарада

Ўглядаецца... Далей як жыць?..
... Разрэзалі яго — зялёны.
Відаць, няспелы плод яшчэ.

Чарнобыль, мусіць... Ці шпіёны
З’ядналі бульбу і шчаўе...

Унук смяецца: жарт удаўся.
Спакусна лопае “прысмакі”...

Нат дзед стары не утрымаўся,
З’еў “бульбіну”... — Жывуць,

сабакі!..

ГОЛАД  НЕ  ЦЁТКА

Шчупак палюе ў чаратах,
Не дыша...

Вялізны, рэзкі і страшны,
Стаіць у цішы...

Ён хоча есці, бо даўно
Не снедаў.

Малую рыбку не дагнаць...
Ён гэта зведаў...

Ад галавы і да хваста
Парос ён цінай,

Але нічога не забыў,
Шчэ мае сілу...

Стаіць у цішы ў чаратах,
Палюе,

А плынь прычоску на спіне
Хвалюе...

... Вось зазіхцела ўрэшце рэшт
Лускою:

Ахвяра злева ад яго...
Да бою!!!

Iмкліва з месца ён рвануў,
Маланкай!..

I ухапіў прывабу ўраз —
Бляшанка...

Падвёў старога апетыт,
Купіўся —

Ён за рыбацкую блясну
Ўчапіўся.

... Цягнуў удачлівы рыбак,
Аж човен гушкаў,

З сябрамі вып’е па сто грам
Пад юшку.

ГОРДАЯ  ЖАБА

Крэкча жаба на балоце,
Напінаецца...

Аж чарот ад яе
Адгінаецца...

... Зайчык (сонечны прамень)
Жабу выявіў.

Ах, як хораша пяе!.. —
Бусел вымавіў.

I тады ужо пайшло,
I паехала...

Жаба гордая зусім
З глузду з’ехала.

I за зайчыкам на корч
Узбіраецца...

Крэкча...
Лезе да вышынь...

Ой, пакаецца!
... Бусел белы угары,

Чапля шэрая...
Кожнай выскачцы сваё

Лёс адмерае.

СМАКАТА

Паеду ў Кіеў —
Хочу сала...
Так хочу,

Аж душа трымціць.
Сустрэне там красуня Ала,

Мы з ёй “Пярцоўку” будзем піць...
Падол абыйдзем

I Крэшчацік,
Ў Сафію, Лаўру заляцім...

Абавязкова нам пашчасціць,
“Бульбаш” “Хахлушцы” —

пабрацім!
Я знаю, часу будзе мала.

Ён, як заўсёды, прамільгне....
...Паеду ў Кіеў —

Хочу сала!
Хай толькі Ала

Падміргне...

ПАЦАЛУНАК

Ты мяне пацалавала.
А-ах...

Жонка нас упалявала.
Жах...

Што цяперака нам будзе?
О-ох...

Не ўтрымацца на арэлі
Ўтрох...

Муза злева, жонка справа —
Каляя...

Палячу, відаць, у вырай
Я...

...Ўсё-ткі добра быць паэтам!
Уявіў...

I не здаў свой шлюб адзіны
У архіў...

«...Генадзь Говар думае вершамi...» – лiчыць

Мiхась Башлакоў.  «... Генадзь Говар малюе

вершамi...» – рэзюмiруе Алесь Карлюкевiч.

Пакуль масцiтыя лiтаратары ўдакладняюць, што

робiць вершамi сябар Беларускага саюза мастакоў

i Беларускага саюза пiсьменнiкаў Говар Генадзь

Васiльевiч, давайце азнаёмiмся з яго новай, ужо

пятай, кнiгай. Гэты невялiчкi па памерах зборнiк

усмешлiвых вершаў адкрывае чытачам новую

блiскучую грань яго шматбаковай творчасцi. Тут

лёгкая iронiя верша гарманiчна спалучаная з яго

па-мастацку вытанчанай аўтарскай iлюстрацыяй,

пераўтвараецца ў адмысловае люстэрка, куды

ёсць магчымасць зазiрнуць кожнаму жадаючаму...

